
Халқнинг бой интеллектуал мероси ва умумбашарий қадриятлари КИРИШ.  

асосида, замонавий маданият, иқтисодиѐт, фан, техника ва технологияларнинг 

ютуқлари замирида кадрлар тайѐрлашнинг мукаммал тизимини шакллантириш 

Ўзбекистон Республикаси тараққиѐтининг муҳим шартидир. 

Ўзбекистон Республикаси Кадрлар тайѐрлаш миллий дастурида белгиланган 

устувор вазифаларни амалга оширишда, юксак маънавий ва ахлоқий фазилатларга 

эга, юқори малакали, рақобатбардош кадрларни тайѐрлашда педагогларнинг ўрни 

беқиѐсдир.  

Жамиятни юқори малакали мутахассислар билан таъминлашда, комил инсонни 

тарбиялашда, таълим сифатини кўтаришда профессор-ўқитувчиларнинг салоҳияти, 

уларнинг педагогик маҳорати таълим-тарбия жараѐнида асосий омил ҳисобланади. 

Буюк аллома А.Авлоний таъкидлаганидек, “Устоз - муаллим биринчи навбатда 

билимли, одоб-ахлоқли, кийиниши ва юриш - туриши билан фақат ўзининг ўқувчи ва 

талабаларига эмас, балки бутун инсониятга намуна бўлиши керак”. Бинобарин, 

Ўзбекистон Республикаси “Таълим тўғрисида”ги Қонунининг 5-моддасида “Тегишли 

маълумоти, касб тайѐргарлиги бор ва юксак ахлоқий фазилатларга эга бўлган шахслар 

педагогик фаолият билан шуғулланиш ҳуқуқига эга” деб кўрсатилган. 

Таълим муассасаларида давлат таълим стандартлари ҳамда фан дастурларининг 

тўлиқ ва сифатли бажарилиши ҳар томонлама ўқитувчига, унинг билим ва 

малакасига, масъулиятлигига, фидоийлигига, қолаверса виждонига боғлиқдир. 

Ҳозирги замон ўқитувчиси ўз фанини мукаммал билиши, дарс жараѐнида педагогик 

технологияларни қўллай олиши, замонавий ахборот технологияларини яхши 

ўзлаштирган бўлиши, маънавий-ахлоқий пок ва сиѐсий дунѐқараши юқори бўлмоғи 

лозим. Шу ўринда, немис педагоги Адольф Дистервег 

“Ҳар қандай таълим ва тарбияда энг асосий фигура - муаллим, унинг тафаккур 

дунѐсидир” деб ѐзади. 

Ўқитувчилик шарафли, шу билан биргаликда ўта масъулиятли, мураккаб, 

машаққатли касб, шунингдек, у энг мураккаб санъат бўлиб, фидоийликни, 

ҳалолликни, кўп меҳнатни, ўз устида доимий ишлашни, замон билан ҳамнафас 

бўлишни, талабанинг ишонч ва ҳурматини қозонишни, педагогик маҳоратни талаб 

этади. Бир соатлик дарс – йирик бир асарга тенглаштирилади. Шундай экан, ҳар бир 

ўқув машғулотига пухта тайѐргарлик кўриш, халқимизнинг таълим-тарбия 

соҳасидаги бой тарихи, анъаналари, буюк аждодларимизнинг илмий меросларидан 

фойдаланган ҳолда ўқув машғулотларини самарали ташкил этиш ҳар бир профессор-

ўқитувчининг асосий вазифасидир. 

Бинобарин, пухта, мукаммал билимга ва педагогик маҳоратга эга бўлмаган 

ўқитувчи тўлақонли дарс ўта олмайди. Бугунги ѐшлар илмга чанқоқ ва 

интилувчандир. Уларга фақат ҳалол-пок билим бериш керак. Дўқ уриб, қўполлик 

қилиб, ҳақоратли сўзлар билан талабаларнинг иззат-нафсига тегиб билим ўргатиб 

бўлмайди. Чунки, билим олиш ҳам ижодий фаолият ҳисобланади. Дарс мавзусига 

тегишли бўлмаган турли хил воқеа-ҳодисалар ҳақида гапириб, талабалар вақтини 

беҳудага сарфламаслик лозим. Буюк педагог Ральф Уолд Эмереон “Таълимнинг сири 

ўқувчига ҳурматда бўлишдадир” деб ѐзади. Ўқитувчи дарс ўтишда педагогик 

маҳоратли, ўта маданиятли, талабчан бўлиши ва тартиб-қоидаларга қатъий амал 

қилиши шарт. “Намуна кўрсатган ҳолдагина инсон энг юксак натижаларга эришади” 

деб таъкидлаган педагог С.Цвейг. 

Машҳур Нақшбанд тариқатида шундай ҳикмат бор “... Адаб бу хулқни чиройли 

қилиш, сўзни ва феълни соз қилишдир. Хизмат одоби улуғ бахтдан яхшироқ, унинг 

белгиси амалнинг қабули, туғѐн эса амалнинг бузуқлигидир. Адабни сақлаш - 

муҳаббат самараси, яна муҳаббат дарахти, яна муҳаббат уруғи ҳамдир”. 

Демак, ўз касбининг моҳир эгаси бўлиш учун ўқитувчи мунтазам ўз устида 

ишлаши, табиатдан, санъатдан, ҳаѐтдан, фандан баҳра олиб, ривожланиб, 

мукаммаллашиб боргандагина мақсадга эришади. Инсон психологиясининг моҳир 

устаси Ф.Н.Гоноболин таъкидлаганидек 

 “Ўқитувчи ўзининг бутун куч – қувватини, иродасини, билимини, ўзида бор ҳамма 

яхши нарсаларини ўз шогирдларига, халққа беради. Аммо, у ўзида бор нарсаларнинг 

ҳаммасини бугун, эртага, индинга берса-ю, ўз билимини, кучини, қувватини яна ва 

яна тўлдириб бормаса, у ҳолда ўзида ҳеч нарса қолмайди. Ўқитувчи бир томондан 

ўзида борини бериши, иккинчи томондан булут сингари, ҳаѐтдан, фандан, нимаики 

яхши нарсалар бўлса олишга одатланмоғи, халқнинг энг илғор кишилари билан 

ҳамкорликда ишламоғи лозим. Ана шундай бўлганда, у ўз талабаларига қанча кўп 

нарса бермасин, агар халқдан, ҳаѐтдан, фандан озиқланиб, энг яхши хислатларни ўқий 

олса, у ҳолда, унда ўз талабалари учун бундай ризқли ширалар ҳамиша ортиғи билан 

мавжуд бўлади”. 

Бинобарин, буюк немис педагоги Адольф Дистерверг ўқитувчининг мунтазам 

равишда фан билан шуғулланиши ҳақида гапириб, шундай ѐзган эди: “Ўқитувчи 

мунтазам равишда фан билан шуғулланмоғи лозим. Акс ҳолда у қуриган дарахт ва 

тошга ўхшаб қолади. Қуриган дарахт ва тош мева бера олмаганидек, келажакда бу 

ўқитувчидан ҳеч натижа кутиб бўлмайди”. 

Ўқитувчиларнинг фаолиятини узоқ вақт кузатиш, натижаларни илмий асосда 

ишлаб чиқиш, таълим муассасаси раҳбарларининг ўқитувчилар ҳақидаги фикрларини 

синчиклаб ўрганиш, ўқитувчи фаолиятининг педагогик қобилиятлар тизимида тадқиқ 

қилган олима Н.В.Кузмина шундай ѐзади: “Таълим - тарбияда рўй берадиган кўпгина 

https://spaceknowladge.com/


JOURNAL OF INTERNATIONAL SCIENTIFIC RESEARCH 

Volume 2, Issue 7, March, 2025                                                     Online ISSN: 3030-3508 

https://spaceknowladge.com                                                    
=============================================================== 

 

=============================================================== 
Volume 2 Issue 7 [March 2025]                                                                    Pages | 117 

 

 

 

 

 

камчиликлар ўқитувчининг педагогик қобилиятининг амалий йўналишини яхши 

билмаслик, истеъдоднинг ўқитувчида йўқлигидир”. 

Педагогнинг иш соҳасида талабалар, уларнинг ота-оналари ва ҳамкасблари билан 

алоқасидан иборат яхлитлик - педагогик фаолият ва педагогик маҳорат асосини 

ташкил этади. 

“Педагог, - деб ѐзади Ян Амос Коменский, соф виждонли, ишчан, саботли, 

матонатли ўқувчиларга ўзи сингдириши лозим бўлган фазилатларнинг ибратли 

кишиси бўлиши, кенг маълумотли ва меҳнатга лаѐқатли инсон бўлиши лозим. У ўз 

фанини беҳад севиши, ўқувчиларга бамисоли оталардек муомалада бўлиши ва ҳар 

бир илм олувчи қалбида билимга ҳавас туғдириши лозим”.  

Буюк рус педагоги А.С.Макаренко айтганидек: “Тарбиячи ташкил этишни, 

юришни, ҳазилла-шишни, қувноқ ѐки жаҳлдор бўлишини билиши лозим. У ўзини 

шундай тутиши керакки, унинг ҳар бир ҳаракати тарбияласин ва ўқитсин”. 

